
Nunat Avannarliit Killiit Siunnersuisoqatigiiffiata Savalimmiuni, Islandimi Kalaallit 

Nunaannilu Naalakkersuisunut kaammattuutigaa inuusuttunut 14-iniit 17-inut ukiulinnut 

Kalaallit Nunaanni, Savalimmiuni Islandimilu nunat avannarliit killiit efterskoliinik 

pissusissamisoornerpaamik qanoq pilersitsisoqarsinnaanera allaaseralugu 

nassuiaasioqqullugit 2018-imi Nunat Avannarliit Killiit Siunnersuisoqatigiiffiannut 

saqqummiunneqartussamik. 

(Aallartitat Siulittaasuat Lars Emil Johansen) 

 

Nunat Avannarliit Killiit Siunnersuisoqatigiiffiata Savalimmiuni, Islandimi Kalaallit Nunaannilu 

Naalakkersuisunut kaammattuutaa inuusuttut 14-iniit 17-inut ukiullit nunani avannarlerni killerni 

efterskole aqqutigalugu ilinniagaqarsinnaanermik periarfissaqarsinnaanernut sammititaq Siumumiit 

imaattumik oqaaseqarfigissavarput. 

Siumumi isumaqartuaannarpugut nunatsinni inuusuttortatta ilinniagaqarsinnaanikkut periarfissaat 

pitsaasuusariaqartut, taamaaliornikkummi nunarput ilinniarsimassutsikkut imminut napatittoq 

angutserlugu sulineq tunngavissinneqartussaammat. 

Siumumi aamma tunngaviusumik ilinniartitaaneq eqqarsaatigalugu isumaqarpugut inuusuttut 

amerlanerusut meeqqat atuarfianiit soraarummeereernermi kingorna ilinniagaqaqqittarnissaat 

angutserlugu sulineq nukittorsartuartariaqartoq. 

Inuiaqatigiittulli ukiuni makkunani ilinniartitaaneq eqqarsaatigalugu suli 

unammilligassarpassuaqaratta Siumumiit unneqqarissumik oqariartuutigissavarput, tassami meeqqat 

atuarfianni naammassisartut eqqarsaatigalugit amerlavallaarujussuarput ilinniaqqiffinnut allanut 

ingerlariaqqinngitsoortartut. Tamanna arlalinnik pissuteqartoq ilisimavarput. 

Ullumikkut killiffik eqqarsaatigalugu inuusuttut amerlasuut suli ilinniaqqiffinnut 

ingerlaqqinnginnermi pisariaqartitaat tassaavoq ilaatigut efterskole aqqutigalugu inuttut imaluunniit 

piginnaasatigut piginnaanngorsaqqaarnissaq. Tamannalu ukiuni immaqa suli amerlasuuni nunatta 

periuserissagaa ilimanaateqarsinnaavoq. 

Ukiorpassuanngortuni nunatsinni inuusuttortatta Danmarkimut efterskoleriartarneq annertuumik 

atortarsimavaat, ilaatigullu tamassuma aamma kingunerisimallugu nunatsinni nammineq 

efterskolinik marlussunnik pilersitsisimaneq. 

Siumumi isumaqarpugut nunat avannarliit killiit akornanni efterskoletut ittunik periarfissanik 

pilersitsisoqarsinnaanera soqutiginaateqartoq, tassami nunat taakkua pingasut akornanni qulequttani 

arlalinni paarlaaseqatigiittarnerit ingerlattarsimavaat amerlasuutigut tamanut pitsaasumik 

pissarsiaqaataaffiusartunik. Qulequttamut uunga tunngatillugu Siumumi isumaqarpugut nunatut 

immitsinnut qanigisariittut, suleqatigiittut, inuusaatikkut kulturikkullu amerlasuutigut 

assigiissuteqartutut periarfissaq pineqartoq tapersersortariaqartoq, taamaaliornikkut suleqatigiinneq 

suli anginerungaartoq, pingaartumillu inuusuttut akornanni aamma suli tassuunatigut 

nukittorsarneqarsinnaammat. 

Siunnersuut manna akuersissutigineqassappat nassuiaatip qanoq innersuussuteqarsinnaanera 

Siumumi pissangalluta utaqqimaarusupparput, periarfissallu allat suusinnaanerinik aamma 

soorunami takusaqarsinnaaneq ammaffigerusullutigu. 

Taamatut Siumumiit oqaaseqarluta siunnersuut manna akuersissutigineqassasoq inassutigaarput. 

 

Anders Olsen, Siumut 

 


